
Gl’aug Tumasch da Purteglia, in um maridau da 50 onns senza affons, va alla fiera da Domat e venda siu mutg per 130 francs. In bi daner per in biestg da dus onns. El, che va schiglioc mai ell’ustria e spenda mai in rap senza basegns, ha oz queida d’in bien gentar, d’enzatgei aparti ch’ins survegn mo el marcau. El semetta allas diesch sin viadi encunter Cuera ed arriva leu entuorn las endisch e mesa. Malgrad ses 50 onns eis el aunc mai staus a Cuera. „Sapperlot tgei casas, tgei negozis e tgei vias!“ marmugna el mintgaton. Capricorn, Lucmagn, Steila e Treis Retgs ein memia nobels per el. Buca ch’el temess da spender, na in pèr francs da pli ni da meins emporta oz nuot ad el; mo el ei empau schenaus d’entrar cun ses calzers da guotas e cun siu vestgiu da carpun en casas aschi noblas. Plaunsiu anfla el in hotel empau isolau che plai ad el. El vegn retscharts cheu cun tutta curtesia d’ina biala cameriera, che porscha immediat la carta da tratgas ad el. Mo tgei duei el entscheiver cun quella! Quels nums capescha el buc. Bizochels, tatsch e maluns vul el buc. Quei survegn el avunda a Trin. El vul enzatgei straordinari: suppa da Cuera, barsau e tratgas semegliontas. Il pupratsch studegia e studegia e sa buc tgei empustar. Alla meisa damaneivel sesa in signur ch’emposta minestra da Milaun, barsau vadi, carn gaglina cun risot, dessert cun caffè ner ed ina butteglia Inferno. „Jeu vi il medem gentar sco quei signur cheu cun dessert, caffè ner ed ina butteglia Inferno“, di Tumasch empau sut vusch alla cameriera. Il signur ‘Visavi’ metta sia servietta entuorn culiez, rumpa il paun e schagia la minestra. Tumasch fa ils medems moviments, schegie ch’el ha aunc mai giu ina servietta enta maun. Sapperlot tgei gentar! Ina minestra aschia ha el aunc mai magliau. Ed il barsau! Quei ei enzatgei delicat. El sto gia snuar la tschenta; mo la carn gaglina ed il risot gustan ad el bunamein aunc meglier. La butteglia Inferno ei daditg svidada. Sch’il vischin empustass aunc ina, el stess era buc anavos. Oz emporta ei ad el nuot da spender; ina ga en sia veta stentusa astga el esser signur e patrun. 
Il vischin da meisa cloma denton la matta e damonda il quen. Pign mument sissu tuorna ella cun in cedel enta maun. Ei va ina fetga agl aug Tumasch, vesend ch’il vischin paga bials 130 francs. „Na, quei ei impertinent“, marmugna Tumasch. „Jeu sai tuttina buc dar miu mutg per in gentar. Jeu vi dar 20 francs, 50 francs, 100 francs, mo buca rap dapli, e sch’ella ei buca cuntenza cun quei, sa ella encurir mei a Trin.“ La cameriera sa mo tudestg e capescha buc il murmignem da siu hosp. Mo ella vesa, ch’el metta ina nota da 100 francs sin meisa e banduna en prescha la sala. „Spitgei, spitgei empau“, cloma ella, „Vus haveis aunc dabien 90 francs.“ Tumasch auda enzatgei da 90 francs e crei, ch’ins damondi dad el aunc 90 francs tier ils 100. Sco in desperau va el giu per scala e svanescha davos ils mugrins dil marcau. Dado Cuera seferma el empau, mira anavos, fa pugn e grescha: „Tgei tauna da laders, tgei canaglia! Vus mo vegni, vus essas memia tups per mei. Ina ga a Cuera, mo mai pli!“

El hotel ei tut en moviment. Quei signur davos lezza meisa ha pagau il quen da duas jamnas; il quen dil gentar dad oz ei mo 10 francs. Ton dueva era Tumasch pagar e buca rap dapli. Ils 90 francs vegnan surdai alla polizia, sperond che lur proprietari reclomi plaunsiu. Mo Tumasch sefutra da Cuera e plaida mo cun disprez da nossa capitala grischuna. A sia Turtè ha Tumasch mai confidau l’aventura da Cuera. A sia damonda, con el hagi tratg pil mutg, dat el ina risposta vaga, ch’ella sa buca tgei crer. Mo ella sa, che siu Tumasch ei negin sfarlatader e conserva endretg il daner. Quei ei per ella confiert avunda.
Tumasch sa denton meins ed onns buc emblidar l’aventura da Cuera. E sch’el seregorda la sera avon che sedurmentar da sia biala nota da 100 francs, eis ei segir, ch’el excloma la notg en siemi cun ina vusch resoluta che fa tema a sia Turtè: „Ladramenta, canaglia, mo vegni! Vus essas aunc memia tups per mei. Ina ga staus a Cuera, mo mai pli!“

